
Ágrip  

Samkvæmt Aðalnámskrá grunnskóla: Almennur hluti 2011 Greinasvið 2013, kafla um 

textílmennt, eiga nemendur á öllum aldursstigum í grunnskóla að læra efnisfræði þar sem 

farið er í hvað textílefnin heita, hverjir eiginleikar þeirra eru og í hvað þau eru notuð. Ekki 

er mikið um efni á íslensku tengt textílefnum og helst hefur reynst hægt að finna 

aðgengilegar upplýsingar um efnisfræðina í erlendum bókum. Þetta lokaverkefni á 

bakkalárstigi fólst í að búa til vef þar sem farið var yfir öll helstu textílefnin, sögu þeirra og 

eiginleika. Með því að tefla efninu fram á vef var reynt að höfða meira til nemenda og 

kennara í nútímasamfélagi auk þess sem umfjöllun um textílefnin öll saman á einum stað 

sparar kennurum og nemendum tíma, þar sem ekki þarf að leita í bókum og þýða flókin 

eða framandi orð yfir á íslensku. Handbókin Clothing Technology (2008) var mikið notuð 

við gerð vefsins en hún er kennd í fatatækni við Tækniskólann í Reykjavík. Einnig var 

stuðst við námsheftið Textíl- og neytendafræði sem Ásdís Ósk Jóelsdóttir, lektor við 

Menntavísindasvið Háskóla Íslands, tók saman. Í greinargerðinni sem fylgir vefnum er svo 

farið í tilgang með þessari námsefnisgerð, hvernig hún tengist kennslu, hvernig til tókst 

með efnisgerðina og hvernig mætti þróa hana frekar.  

Formáli 

Greinargerð þessi ásamt vef um textíltrefjar á slóðinni   

http://irissverris.wix.com/textilefni er lokaverkefni til B.Ed.-gráðu í 

grunnskólakennarafræði í Kennaradeild á Menntavísindasviði Háskóla Íslands. Hugmyndin 

að vefnum kviknaði þegar ég var í fatatækninámi í Tækniskólanum. Þar lærði ég efnisfræði 

og fannst námskeið um það efni áhugavert, fróðlegt og skemmtilegt. Eftir mikla leit á 

netinu fann ég ekki síðu þar sem farið var yfir efnin á íslensku og þar með varð hugmyndin 

að veruleika.  

Ég vil þakka Ásdísi Ósk Jóelsdóttur fyrir hjálpina við heimildaöflun og, Torfa 

Hjartarsyni, leiðbeinandanum mínum, fyrir góð ráð og hjálp við gerð vefs og ritun 

greinargerðar. Guðný Erla Fanndal kennari við Tækniskólann fær þakkir fyrir að vekja 

áhuga minn á efnisfræði við nám mitt í fatatækni og síðast en ekki síst vil ég þakka 

fjölskyldu og þá sérstaklega maka mínum, Óttari Steini, fyrir yfirferð, þolinmæði og 

óbilandi trú á mér.  

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, 9. maí 2016 

 

Íris Sverrisdóttir  (sign.) 

http://irissverris.wix.com/textilefni
http://www.hi.is/is/skolinn/sidareglur

1 Inngangur 

Með aukinni tækni hefur tölvunotkun aukist í námi. Tölvur eru nýttar í samfélagsfræði, 

ensku, íslensku, stærðfræði og dönsku (Gerður G. Óskarsdóttir, bls. 286) en í nýlegri 

rannsókn á starfsháttum í grunnskólum gaf hvergi að líta tölvunotkun í textílmennt þrátt 

fyrir að í hverri textílstofu væri tölva (bls. 259). Ekki er mikið um námsefni í tölvutæku 

formi tengt textíl og hafa kennarar óskað eftir auknu framboði námsefnis á netinu (Anna 

Margrét Ólafsdóttir, bls. 32). Til að mæta þessum óskum kennara, ásamt aukinni áherslu á 

upplýsingatækni í öllu skólastarfi, mikilli tæknivæðingu á íslenskum heimilum og ekki síst 

áhuga barna og unglinga á starfrænni miðlun ákvað ég að búa til vef þar sem farið er yfir 

helstu textílefnin, eiginleika þeirra, þvottaleiðbeiningar og fleira. Er vefsíðan hugsuð sem 

hjálpartæki fyrir nemendur í textíl, kennara fyrir kennslu og almenning til fróðleiks og 

skemmtunar. Í grunnskóla eiga kennarar að kynna nemendum efnisfræði og nemendur að 

vinna úr fjölbreyttum textílefnum (Aðalnámskrá grunnskóla: Almennur hluti 2011 

Greinasvið 2013, 2013, bls. 159). Nemendur eiga einnig að læra að leita í mismunandi 

miðlum að efni til að nota í textílmennt og má gera ráð fyrir að vefurinn um textíltrefjar 

komi sér vel í þeim efnum (bls. 159). 

 Í byrjun greinargerðar er farið yfir tilgang með vefnum, hvernig verkefnið var 

unnið og svo vefurinn tengdur við Aðalnámskrá grunnskóla og rætt hvernig hann nýtist í 

kennslu. Næst er sagt frá því hvernig vefurinn er byggður upp og hvað kemur fram á 

hverri síðu. Þá er greint frá því hvað komst ekki að á vefnum sökum lítils tíma og umfang 

verkefnis í einingum talið. Að lokum er farið í hvernig til tókst og hvað megi gera meira 

með vefinn í framtíðinni. 

2 Tilgangur 

Fatatækninám mitt í Tækniskólanum var grunnurinn og kveikjan að vefnum Textíltrefjar 

sem hér er fylgt úr hlaði. Ég lauk námi í fatatækni og sótti þar eitt námskeið sem hét 

Efnisfræði. Þar voru textílefnin kynnt og farið yfir eiginleika þeirra. Einnig voru gerðar 

brunaprufur á textílefnunum til að sjá hvernig hvert efni brennur. Mér fannst þetta svo 

skemmtilegt námskeið að ég ákvað þegar kom að bakkalárverkefni í kennaranámi, þar 

sem ég er með textílmennt að kjörsviði, að gera vef til að færa upplýsingarnar um 

efnisfræðina nær nútímanum og vaxandi tækninotkun í námi og kennslu. Umfjöllun um 

uppruna og eiginleika textíltrefja hafa til þessa nær eingöngu verið til í bókum og á 

erlendu tungumáli. Ekki er mikið um efni á íslensku sem fjallar um textílefnin og engin 

þeirra heimilda sem ég hef fundið um þau fór jafnt djúpt í þau og bókin Clothing 

Technology (Moll o.fl., 2008) sem lá til grundvallar námskeiðinu um efnisfræði í 

Tækniskólanum. Ég ákvað því að nota þetta sérhæfða og efnismikla rit við gerð vefsins 

ásamt bókinni Tíska aldanna (Ásdís Ósk Jóelsdóttir, 2005) og heftinu Textíl- og 

neytendafræði eftir Ásdísi Ósk Jóelsdóttur, lektor við Menntavísindasvið Háskóla Íslands 

(Textíl- og neytendafræði, 2015).  

2.1 Hvernig var verkefnið unnið? 

Þar sem handbókin Clothing Technology (Moll ofl., 2008) er á ensku þurfti að þýða valda 

kafla hennar, draga efni þeirra saman og sleppa ákaflega miklu efni sem bókin gerir skil 

með ítarlegum texta og fjölda mynda áður en hafist var handi við vefinn. Bókin er vel upp 

byggð og auðskiljanleg fyrir utan einstaka orð sem þurfti að fletta frekar upp. Í bókinni eru 

stuttir, hnitmiðaðir textar og skemmtilegar myndir sem styðja við textann og útskýra enn 

frekar það sem skrifað er um.  

Áður en verkefnið var unnið þurfti að ákveða hvaða verkfæri til myndvinnslu og 

vefsíðugerðar yrðu notuð. Eftir að hafa skoðað fjölda vefsmíðatóla, greint kosti þeirra og 

galla, varð lokaniðurstaðan að nota WIX á slóðinni http://irissverris.wix.com/textilefni.   

Þar á vefsetrinu er hægt að stofna vef og velja honum heppilegt útlit við hæfi. Ekki fannst 

sérstakt útlit til að nota fyrir kennslusíður svo ég afréð að smíða vefinn frá grunni. Þar sem 

textar í námsefninu eru stuttir og hnitmiðaðir eru ljósmyndir og stuttar kvikmyndir hafðar 

með til að styðja við textann. Einn af kostum WIX er einmitt hversu auðvelt er að setja 

ljósmyndir og lifandi myndir inn á síður.  

http://irissverris.wix.com/textilefni


8 

Ákveðið var að gera vefsíðu til að hafa aðgengi að upplýsingum um textílefni greiðara 

fyrir almenning, kennara og nemendur. Sífellt færist í aukanna að nemendur vinni með 

spjaldtölvur í tímum (Spjaldtölvur í grunnskólum Kópavogs, 2016) og fyrr eða síðar verða 

þær einnig komnar í textílkennsluna. Til að fylgja þessari þróun þarf námsefnið að komast 

á rafrænt form og er þá vefurinn til reiðu hvar og hvenær sem til á að taka. Aðgengi þarf 

að vera auðvelt svo meiri líkur séu á því að efnið verði nýtt og í samfélagi þar sem hröð 

samskipti og stafræn miðlun verða æ fyrirferðameiri sparar vefurinn dýrmætan tíma þar 

sem auðvelt er að nálgast hann. Annar kostur þess að setja efnið fram á vef er að sífellt er 

hægt að uppfæra efnið og þróa leiðir til miðlunar. Ef að nýjar upplýsingar koma um 

textílefni eða miðlunarkosti er lítið mál að skrá sig inn á vefinn og uppfæra hann. Vefurinn 

er hugsaður fyrir meira en upplýsingar um textílefni í framtíðinni og verður nánar farið í 

það hér á eftir.  

2.2 Nýtist í kennslu 

Vefurinn er hugsaður fyrir kennara til að nota í kennslu í textílmennt í grunnskóla og/eða 

framhaldsskóla. Nemendur eiga auðvelt með að sækja sér upplýsingar um textílefnin á 

íslensku og geta þar með ákveðið hvaða efni er best að nota í hvaða verkefni hverju sinni. 

Samkvæmt Aðalnámskrá grunnskóla vinna nemendur í textílmennt með efni af ólíkum 

toga allt frá umhverfisvænum hráefnum til mengandi iðnaðarvöru (Aðalnámskrá 

grunnskóla: Almennur hluti 2011 Greinasvið 2013, 2013, bls. 158).   

2.3 Aðalnámskrá grunnskóla 

Í Aðalnámskrá grunnskóla kemur fram hvað nemendur þurfa að kunna eftir 4., 7., og 10.,- 

bekk. Það sem námskráin tilgreinir að þau þurfi að kunna sem tengist textílefnum verður 

talið hér að neðan.  

Við lok 4. bekkjar þurfa nemendur að geta unnið úr nokkrum gerðum textílefna og 

leitað að einföldum upplýsingum í nokkrum miðlum (Aðalnámskrá grunnskóla: Almennur 

hluti 2011 Greinasvið 2013, 2013, bls. 159). Þeir þurfa að geta sagt frá íslensku hráefni og 

unnið með það á einfaldan hátt, sagt frá nokkrum tegundum textílefna, fjallað um 

mismunandi klæðnað fólks með tilliti til veðurfars, athafna og tilefna og notað ný og 

endurunnin efni í textílvinnu (Aðalnámskrá grunnskóla: Almennur hluti 2011 Greinasvið 

2013, 2013, bls. 160). 

Við lok 7. bekkjar þurfa nemendur að geta fjallað um efnisfræði, unnið úr 

fjölbreyttum textílefnum og nýtt helstu miðla til að afla upplýsinga um textíla og 

textílvinnu (Aðalnámskrá grunnskóla: Almennur hluti 2011 Greinasvið 2013, 2013, bls. 

159). Þau þurfa að geta fjallað um íslenskt hráefni í samhengi við sögu og sjálfbærni, gert 

grein fyrir helstu eiginleikum náttúruefna og gerviefna og gert grein fyrir endurnýtingu og 

efnisveitum (Aðalnámskrá grunnskóla: Almennur hluti 2011 Greinasvið 2013, 2013, bls. 

160). 

Við lok 10. bekkjar þurfa nemendur að geta rökstutt eigið val á textílefni eftir 

viðfangsefni og efnisfræði, áætlað hversu mikið efni þau þurfa og nýtt margvíslega miðla 

til að afla upplýsinga á gagnrýninn hátt um efni (Aðalnámskrá grunnskóla: Almennur hluti 

2011 Greinasvið 2013, 2013, bls. 159). Þau þurfa að geta útskýrt tjáningarmáta og tákn 

textíla og tísku út frá mismunandi stíl, áferð og efniskennd, fjallað um helstu tákn 

merkingar vefjarefna og sagt frá vinnslu textílefna við mismunandi aðstæður 

(Aðalnámskrá grunnskóla: Almennur hluti 2011 Greinasvið 2013, 2013, bls. 160).  

Í Clothing Technology (Moll o.fl., 2008)  bókinni sem notuð var mest við gerð 

vefsíðunnar, kemur fram allt það helsta um textílefnin. Það er farið í hvað einkennir 

bómull, hör, ull, silki, algerviefni og hálfgerviefni, farið yfir sögu þeirra og 

þvottaleiðbeiningar (Moll o.fl., 2008, bls. 8-47). Sama hæfniviðmiðið kemur fram eftir 

hvern árgang sem er að nemendur eiga að geta nýtt margvíslega miðla til að afla 

upplýsinga um efni sem þau eru að fara að nota. Ekki er mikið um vefsíður þar sem farið 

er yfir textílefni á íslensku og síður en svo auðvelt að leita þær upplýsingar uppi. Því var 

mikilvægt að vefsíða sem þessi væri gerð til að hjálpa nemendum og kennurum í náminu 

og auðvelda þeim vinnuna.  

3 Lýsing á vefnum 

Vefurinn er einfaldur, stuttorður og með mikið af myndum til að styðja við textann. Er það 

gert til að höfða til sem flestra þar sem vefurinn er ætlaður svo breiðum markhópi, allt frá 

grunnskólabörnum til fullorðinna.  

3.1 Hvernig er vefurinn byggður upp? 

Vefurinn er þannig upp byggður að efst eru tilgreind öll textílefnin, hvert fyrir sig með 

sérstaka síðu þar sem farið er yfir sögu efnisins, hvernig efnið er framleitt og úr hverju 

efnið er. Bómull, silki, ull og hör hafa öll sömu undirsíðurnar því það eru náttúrutrefjar, en 

það er þegar efnið er náttúrulegt, eins og ull og silki sem koma af dýrum eða bómull og 

hör sem koma af plöntum. Hinsvegar þurfa síðurnar um hálfgerviefnin og algerviefnin að 

vera öðruvísi því það eru svo mörg efni sem flokkast undir gerviefni. Gerviefni eru búin til 

á rannsóknarstofu og efnin látin líkjast náttúrutrefjum (Moll o.fl., 2008, bls. 8-41). 

Undirsíðurnar um náttúrutrefjarnar eru þrjár. Þær fjalla um eiginleika efnisins, kosti og 

galla og svo þvottaleiðbeiningar. Undirsíðurnar hjá gerviefnunum fjalla um eiginleika 

efnisins og svo þvottaleiðbeiningar. Ekki er farið sérstaklega yfir kosti og galla 

gerviefnanna því á síðunni, þar sem farið er yfir eiginleika þeirra, eru efnin sem tilheyra 

gerviefnunum nefnd og þar er farið yfir kosti þeirra og galla.  

3.2 Hvað gerist á hverri síðu? 

Fyrsta síðan á vefnum heitir Um síðuna. Þar er smá kynning á því hvers vegna vefurinn var 

gerður, fyrir hvern hann er hugsaður og hvað kemur fram á honum. Næsta síða er um 

textílefni almennt. Þar er útskýrt að textílefni skiptast í þrjá flokka sem eru náttúrutrefjar, 

hálfgervitrefjar og algervitefjar. Síðan er farið betur í það hvaða efni tilheyra 

náttúrutrefjum og hvaða efni tilheyra gervitrefjum. Eftir það koma síður um efnin. Allar 

síðurnar eru eins þar sem fjallað er um bómull, hör, ull og silki. Þegar smellt er á heiti 

efnanna efst, er farið yfir sögu þeirra, hvernig þau eru ræktuð eða hvaðan af 

dýrinu/plöntunni þau koma og hvernig þau eru framleidd. Á öllum síðunum er birt mynd 

af vefsetrinu YouTube á slóðinni http://youtube.com þar sem sýnt er hvernig efnin eru 

búin til. Á fyrstu síðunum undir hverju efni er farið yfir eiginleika þeirra. Næsta síða fer yfir 

kosti þeirra og galla og sú síðasta fer yfir þvottaleiðbeiningar. Þvottaleiðbeiningarnar eru 

allar með myndum sem sýna hvernig þvo megi efnin ásamt texta til nánari útskýringar.  

http://youtube.com/

Næstu tvær síður á eftir náttúrutrefjunum eru um algerviefni og hálfgerviefni. Eins og 

sagt var frá hér að ofan gátu þær síður ekki verið eins og náttúrutrefjarnar, því gerviefnin 

eru ekki gerð eins, og fjöldamörg textílefni tilheyra þessum flokkum gerviefna hvorum 

fyrir sig. Þegar smellt er á textílefnin er farið yfir sögu þeirra og hvernig þau eru búin til. Á 

fyrstu undirsíðunni er farið í eiginleika þeirra og textílefni nefnd sem tilheyra algerviefnum 

og hálfgerviefnum. Þar er farið yfir kosti og galla helstu efnanna sem tilheyra þeim flokki 

og hvað einkennir þau (Ásdís Ósk Jóelsdóttir, 2005). Á síðustu undirsíðunni er svo farið í 

hvernig þvo megi algerviefni og hálfgerviefni. Athuga skal þó að þessar 

þvottaleiðbeiningar fjalla almennt um gerviefnin en svo geta verið frávik frá þeim þegar 

um er að ræða einstök efni í þessum flokkum efna.  

3.3 Hvað komst ekki að? 

Upprunalega hugmyndin var að skrifa um textílefnin bómull, hör, silki, ull, algerviefni og 

hálfgerviefni, segja frá eiginleikum þeirra, sögu og þvottaleiðbeiningum. Einnig átti að 

fjalla um hvernig flíkur eru litaðar með jurtalitun eða venjulegri litun, kenna hvernig 

strauja eigi skyrtu, fara í það hvernig efnin brenna, hvað hvert þvottamerki þýðir, hvernig 

á að brjóta saman skyrtu og þar fram eftir götum.  

Hugmyndin var góð en alltof veigamikil svo sumu þurfti að sleppa og því mikilvægasta 

haldið. Byrjað var á því að þýða valda efnishluta bókarinnar þar sem fjallað var um 

textílefnin og kom þá í ljós hversu mikið efni þetta var. Það varð strax ljóst að það þyrfti 

að skera niður hversu mikið yrði fjallað um hvert textílefni. Ekki var farið náið út í sögu 

hvers efnis fyrir sig en það sem var mikilvægast látið koma fram. Einnig var ætlunin að 

fara yfir hvernig efnin brenna, sýna myndir af því og segja frá hvernig hægt er að vita 

hvaða efni verið er að vinna með. Er það gert með því að sjá hvernig textílefnið brennur 

og hvernig askan verður. Ekki reyndist svigrúm til að koma að þessu efni. 

Samkvæmt Aðalnámskrá grunnskóla: Almennur hluti 2011 Greinasvið 2013 er lögð 

áhersla á umhverfisvernd og umhverfisvitund (bls. 158). Jurtalitun er eins umhverfisvæn 

og hægt er að hugsa sér en þá eru jurtir settar í pott, þær soðnar og liturinn úr jurtinni 

notaður til að lita flíkina. Ætlunin var að búa til kennslumyndir þar sem kennt væri að 

jurtalita flíkur og efni en þar sem meira en nóg var komið af efni á vefinn í bili varð það að 

bíða. Í grunnskólum landsins á að stuðla að endurnýtni og sjálfbærni (Aðalnámskrá 

grunnskóla: Almennur hluti 2011 Greinasvið 2013, 2013, bls. 158). Hentugt verkefni í 

grunnskóla væri að nemendur kæmu með flík að heiman sem væri orðin lúin og hætt að 

nota. Með því að lita hana með jurtalitun eða með venjulegum litum sem keyptir eru út í 

búð er hægt að breyta þessari lúnu flík í „nýja“ flík einungis með því að lita hana. Þá er 

verið að nýta gamlar flíkur og fríska örlítið uppá hana.  

Hlutverk skólakerfisins er að búa einstaklinginn undir áskoranir og verkefni daglegs lífs 

(Aðalnámskrá grunnskóla: Almennur hluti 2011 Greinasvið 2013, 2013, bls. 24). Eitt þeirra 

verkefna sem enginn kemst undan er að þvo fötin sín. Það skiptir miklu máli hvernig fötin 

eru þvegin og öllum flíkum fylgir miði sem lýsir því hvernig þau á að þvo. Þá er mikilvægt 

að skilja merkingarnar sem eru á miðanum en þær eru ekki alltaf auðskiljanlegar. Hægt er 

að nálgast þvottaleiðbeiningar á heimasíðu Leiðbeiningastöðvar heimilanna 

(Leiðbeiningastöð heimilanna, 2016). Þar sem leiðbeiningarnar fást ekki án endurgjalds á 

þeirri síðu var ætlunin að gera eina síðu í efnisvefnum þar sem farið væri yfir hvað merkin 

þýða og þá úr bókinni Clothing Technology (Moll o.fl., 2008, bls. 46-47). Það auðveldar 

nemendum og almenningi að skoða merkingarnar og textílefnin, allt á einum stað. Til 

gamans var ætlunin að hafa kennslumynd um það hvernig strauja ætti skyrtu og svo 

brjóta hana saman. Allt er þetta efni sem komst ekki með í vefinn sökum tímaleysis og 

stærðarmarka verkefnis. Í framtíðinni er markmiðið að búa til allsherjar textílvef þar sem 

allt sem talið var hér að ofan kemur fram ásamt fleiru tengdu textíl. 

4 Hvernig til tókst 

Það tók lengri tíma að gera efnisvefinn um textíltrefjar en ég gerði mér grein fyrir. Það 

væri auðveldlega hægt að bæta og laga hann meira. Ef ekki væri ákveðinn skiladagur á 

verkefninu væri endalaust hægt að laga og bæta það hér og þar. Einn kosturinn við 

vefsíður er einmitt að þær eru „lifandi“, ólíkt bókum. Sífellt er hægt að uppfæra, bæta og 

þróa vefsíðuna í takt við tímann. Það var auðvelt að ákveða hvað ætti að vera á vefnum og 

þrengja svo rammann með því að sleppa jurtalituninni og fleiri þáttum. Þar sem bókin sem 

lögð var til grundvallar er á ensku (Moll o.fl., 2008) tók tíma að þýða valda kafla hennar, 

en ég hafði áður verið í fatatækni í Tækniskólanum þar sem farið var yfir bókina og þekkti 

því vel til. Mjög erfitt var að sleppa að segja frá brunaprófunum á textílefnunum því 

mikilvægt er að vita hvernig efnin brenna til að vita hvaða efni er verið að vinna með 

hverju sinni. 

Vefurinn er ætlaður nemendum, kennurum og almenningi og var því flókið að velja 

útlit á hann. Þar sem vefurinn á svona breiðan markhóp var ákveðið að hann yrði hlutlaus 

í framsetningu, látlaus og einfaldur. Ef vefurinn væri einungis fyrir nemendur myndi hann 

vera litríkari og með myndum sem grípa meira augað hjá börnum. Reynt var að finna 

einfalda leið til að búa til efnisvef, verkfæri sem væri einfalt að gerð og kostaði ekki neitt. 

Því er slóðin frekar flókin og ekki auðveld að muna en ef það verður eitthvað úr vefnum í 

framtíðinni er markmiðið að kaupa vefrými á hentugri slóð sem er auðveldara er að muna.  

5 Þróunarmöguleikar 

Þar sem vefurinn sem hér er kynntur er hugsaður sem gagnabanki um textílefni er miklu 

hægt að bæta við hann. Bókin Clothing Technology (Moll o.fl., 2008) sem notuð var við 

vefgerðina geymir flest sem viðkemur textíl en hentar ekki grunnskólabörnum á Íslandi 

þar sem hún er á ensku. Bókin er mjög vel gerð og fer yfir allt það helsta sem viðkemur 

textíl. Heftið Textíl- og neytendafræði (Ásdís Ósk Jóelsdóttir, 2015), sem einnig var notað 

sem heimild við vefgerðina, fer yfir textílhráefnin, textílaðferðir, merkingar á efnum, 

þvottaleiðbeiningar, hvernig á að ná blettum úr og þar fram eftir götum. Vefurinn á að 

fjalla um allt sem viðkemur textílefnum og hvernig hægt er að nota þau.  

Til að efla vefinn enn frekar og bæta við efni sem tengist textílefnum er hægt að búa 

til  kennslumyndir sem lýsa því hvernig eigi að lita flíkur, hvort sem það er með jurtalitun 

eða með keyptu dufti sem notað er til að lita efni. Til eru margar bækur sem kenna 

jurtalitun, eins og til dæmis Jurtalitun: Foldarskart í ull og fat eftir Sigrúnu Helgadóttur og 

Þorgerði Hlöðversdóttur og Um jurtalitun eftir Matthildi Halldórsdóttur.  

Ekki er hægt að þvo öll efni eins og er því mikilvægt að kunna hvernig það er gert. 

Þegar flík er keypt fylgja henni þvottaleiðbeiningar en merkin eru ekki auðskiljanleg þeim 

sem ekki þekkja til. Því væri næsta skref að útbúa eina síðu á vefinn þar sem farið er í 

hvað öll þvottamerkin þýða. 

Loks er gert ráð fyrir að íslenska ullin fái sérstaka efnissíðu í vefnum þar sem saga 

hennar er kynnt, eiginleikar hennar, hvað er hægt að gera úr henni og fleira. Íslenska ullin 

er einstök og ættu allir að þekkja sögu hennar og eiginleika. 

6 Lokaorð 

Hér hefur verið fjallað um hvernig vefur um textílefni var settur saman og útbúinn og til 

hvers hann er ætlaður. Mér blöskraði þegar ég fór að leita heimilda hversu fáar heimildir 

eru um textílefnin og þá sérstaklega á íslensku. Það er ekki auðvelt að finna efni um 

textílefnin á bókasöfnum og á netinu og það þarf að bæta til að nemendur og þá 

sérstaklega kennarar fái auðvelt aðgengi að jafn miklvægum upplýsingum og þessum. Ég 

fór á nokkur bókasöfn og spurði út í bækur sem fjalla um textílefni og fann starfsfólk á 

bókasöfnunum ekki mikið um efni tengt þessu viðfangsefni. Bækur um þetta sérhæfða 

efni eru einungis fáanlegar á bóksölum í framhaldsskólum þar sem þær eru kenndar eins 

og á við um námsheftið, sem hér var nefnt, eftir Ásdísi Ósk Jóelsdóttur og bókina Clothing 

Technology eftir Moll og félaga en hún er frábært uppflettirit sem fer yfir allt það helsta 

tengt textíl. Gaman væri að sjá í framtíðinni að sú bók yrði þýdd á íslensku og kennd í 

grunn- og framhaldsskólum landsins.  

Viðauki 1: Myndir af efnisvefnum Textílefni 

